
Dumonda da la fracziun da l'Allianza dal Center 

concernent ils custs da sanadad creschents (emprima sutsegnadra Ulber) 

Resposta da la Regenza 

 

Tar la dumonda 1: Per tut las persunas en il chantun, che han il dretg da survegnir 

ina reducziun individuala da las premias (RIP), n'è la Regenza betg da la medema 

opiniun sco las sustegnadras ed ils sutsegnaders. Per las persunas cun RIP na sa 

mida la grevezza tras las premias tenor la Lescha federala davart l'assicuranza da 

malsauns (LAMal) betg, sche las entradas imputablas restan las medemas. Per quel-

la part da la populaziun grischuna, che n'ha nagin dretg da survegnir ina RIP, è l'aug-

ment da las premias però per propi ina grevezza. L'augment da las premias po even-

tualmain vegnir limità individualmain cun ina buna schelta da l'assicurader e cun 

exaurir las differentas pussaivladads da spargn (franschisa, tscherna da medis re-

strenschida e.u.v.). 

 

Tar la dumonda 2: In augment da la RIP, respectivamain in'adattaziun da la quota 

persunala, fiss mo ina distgargia per las persunas che han da nov il dretg da surve-

gnir ina RIP. Tut las persunas che n'han betg quest dretg, na profitassan betg da 

questa mesira. Plinavant fiss necessaria ina midada da la lescha, quai che n'è betg 

pussaivel a curta vista. Correspundentamain n'è l'augment da la RIP ni ina mesira a 

curta vista ni ina mesira adattada per far frunt al «schock da las premias». La Regen-

za na dispona da naginas pussaivladads per instradar mesiras a curta vista cunter 

premias pli autas da las cassas da malsauns. 

 

Tar la dumonda 3: Ils custs da sanadad èn il product da las prestaziuns retratgas 

multiplitgà cun il pretsch che sto vegnir pajà per quellas. L'influenza da la Regenza 

sin quest svilup è fitg limitada, tant pli che la garanzia d'in provediment da sanadad 

decentral vegn probablamain a pretender en l'avegnir expensas pli autas, e quai tant 

dal maun public sco er da las assicuranzas da malsauns. En quest connex sto er 

vegnir tschentada la dumonda, co ch'ils custs pon vegnir repartids en moda uschè 

sociala sco pussaivel sin las pajadras ed ils pajaders da las premias. 

In ulteriur factur è l'augment da la quantitad che na sto betg sco ultim vegnir attribuì 

al squitsch da custs ch'ils assicuraders fan. Pauschalas u valurs da puncts da taxa 

bassas chaschunan, ch'ils furniturs da prestaziuns mettan a quint dapli prestaziuns 

per garantir lur entradas. 

Mesiras per limitar ils custs sco per exempel restrenscher la tscherna libra da medis, 

èn percunter vegnidas refusadas cleramain da la populaziun. L'introducziun d'ina 

finanziaziun unitara da las prestaziuns ambulantas e staziunaras (FUAS) po even-

tualmain procurar per ina limitaziun dals custs, sch'i vegnan per propi fatgs dapli 

tractaments ambulants che staziunars. La suveranitad da statuir mesiras effectivas 

per limitar ils custs ha dentant la Confederaziun. Ils chantuns han per regla suletta-

main la cumpetenza da realisar las mesiras. 

In'eventuala mesira dal chantun fissan investiziuns cleramain pli grondas a favur da 

la prevenziun. Gist en ils secturs da la sanadad psichica resp. da la prevenziun da 

malsognas psichicas avess quai in effect che limitass ils custs. Almain è in studi ac-

tual da la ZHAW vegnì a la conclusiun, che las malsognas psichicas èn – cun 14,3 

pertschient – la pli gronda cumpart dals custs dal sectur da sanadad (guardar 

https://doi.org/10.1186/s12913-023-10124-3). Las investiziuns en la prevenziun han 

però en general mo in effect a lunga vista.  

Perquai ch'ils custs da sanadad creschents èn d'attribuir per ina gronda part a l'aug-

ment da la quantitad, stuessan ins pia examinar mesiras per limitar quest augment. 

Quai pudess vegnir fatg cun limitar la purschida dals ospitals (planisaziun dals ospi-

tals), cun puspè introducir quotas d'ospitalisaziun maximalas tras il chantun (sche 

confurm a la LAMal), cun reducir la purschida en general (p.ex. damain letgs en cha-

sas da persunas attempadas e da tgira, damain purschidas da Spitex, damain me-

dias e medis [stop d'admissiun]) u cun introducir in temp da spetga obligatoric per 

consultaziuns tar il prevedider da basa (danor en cas urgents). Ins po però constatar, 

che tut las mesiras per limitar ils custs en il sectur da sanadad vegnan giuditgadas en 

moda fitg differenta da tut ils acturs participads (Confederaziun, chantuns, furniturs 

da prestaziuns, assicuraders, persunas assicuradas). Per quest motiv èsi fitg difficil 

da realisar talas mesiras. 

